
372 hitz
hegaztien gripea 

Lehentasuna, hegaztiek 

Asia eta Ozeano Bareko Ekonomia Elkarlanak azaldu du hegaztiak salbatzea dela lehen borroka 


ERREDAKZIOA - DONOSTIA 

«Hegaztien gripea gizakien artean ez garatzeko eta pandemiarik ez sortzeko adi egon beharra dago, baina orain epidemia hegaztien artean ez garatzeari eman behar zaio lehentasuna». APEC Asia eta Ozeano Bareko Ekonomia Elkarlanak egindako konferentzian ateratako ondorio nagusia da hori. 

Foroa osatzen duten 21 herrialdeetako adituak Australian aritu dira gizakien artean balizko pandemia bati nola aurre egin eztabaidatzen. Hegaztien gripea etenik gabe zabaltzen ari da mundu zabalean, baina Doug Chester Australiako enbaxadoreak adierazi duenez, pandemiaren bat izateko «prest» egon beharra dago, baina «gehiegizko larritasuna» sortzea ere ez da komeni. «Hegaztien gripeak hegaztien industrian eta turismoan eragina izan du dagoeneko, eta epidemia orokor bat izanez gero ondorio ekonomikoak ere izugarriak lirateke. Baina larritasuna ez da areagotu behar, gehiegizko larritasun hori behar ez den kalteak eragiten ari baita herrialde batzuetan».Foroa osatzen duten herrialde guztientzako lanerako estrategia osatu dute Australian egindako konferentzian. Leon Prop Pazifikoan Nazioarteko Gurutze Gorriko ordezkaritzako zuzendariak adierazi duenez, Foroak bereziki baserritarren lanari eman dio garrantzia. «Baserritarrek euren hegaztiak kontrolatzeko gaitasun handia daukate, eta euren inguruan epidemia zantzuren bat izanez gero berehala abisatu dezakete».Propek argitu duenez, gainera, etorkizunerako lan ildoak zehaztu eta guztiek garbi utzi dute lanerako prest daudela. «Bakoitzak lan jakin bat dauka Elkarlanean, baina beharrezkoa da elkarrekin lan egin eta inbertsioak egitea, aurrerantzean izan daitekeen edozein hondamendiri aurre egiteko».Herrialde gehienak neurriak hartzen ari badira ere, hegaztien gripeak zabaltzen jarraitzen du. Mazedonian urriaren 18an oilo susmagarri bat agertu zen; itxura guztien arabera, hegaztien gripeak kutsatuta hil zen oiloa. Hala ere, Londresen egindako lehen azterketek arabera, ehuneko ehunean ziurtatzerik ez badago ere, oiloak ez zuen hegaztien gripearen zantzurik. Azken egunotan hegazti gehiago agertu dira hilda Mazedonian, baina dirudienez, horiek ere ez dute hegaztien gripearen zantzurik. 

Bush: «Noizbait gripearen pandemiaren bat izango da» 

George Bush AEBetako presidenteak atzo ohartarazi zuen neurriak hartzen hasi beharra dagoela. «Inork ez daki noiz, baina noizbait gripearen pandemiaren bat izango da, eta prestakuntzekin hasi beharra dago». 

Izan ere, Bushen esanetan, pandemia iritsi arte itxaronez gero, «prestatzeko beranduegi» izango da. Bushek 1.200 milioi dolarreko diru-laguntza eskatu dio Kongresuari, 20 milioi estatubatuarrentzat txertoak prestatzeko. Horrez gain, beste 2.800 milioi dolar ere eskatu zituen gaixotasunari aurre egiteko antidotoen inguruan ikertzeko. 

